
Immuup sukkuanik sapingaqarnerup annertussusaanik misissueqqullugit 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Misissuinermut ilanngunneqassapput innuttaasut immuup sukkuanik 

sapingallit iluaquserniarlugit suliniutit suut aallartinneqarnissaannut innersuussutit. 

(Inatsisartunut ilaasortaq Randi Vestergaard Evaldsen, Demokraatit) 

 

 

Akissuteqaat  

(Peqqissutsimut Naalakkersuisoq, Agathe Fontain) 

 

 

Siullermeerneqarnera  

 

Inatsisartunut ilaasortaq Randi Vestergaard Evaldsen, Demokraatit, siunnersuummik 

nassiussinera pillugu Naalakkersuisut qutsavigaat. 

 

Aallarniutigalugu oqaatigissavara immuup sukkuanik arrortitsisinnaannginneq ukiorpassuarni 

ilisimaneqarsimammat, kisianni qasserpiaat immuup sukkuanik arrortitsisinnaanngitsuunersut 

nalunaarsorneqarsimanani. Peqqissutsimut Naalakkersuisoqarfiup qaammatip ingerlanerani 

paasilersimavaa minnerusunik marlunnik 1969-imi 2005-imilu misissuisoqarsimasoq, taak-

kunanngalu ersersinneqarpoq innuttaasuni amerlasuut immuup sukkuanik arrortitsisinnaan-

ngitsut. Immuup sukkuanik arrortitsisinnaannginneq qulakkeerlugu uppernarsineqarsinnaavoq 

laktosetortitseriarluni timimut sunniutaanik misissuinikkut tassungalu ilanngullugu apersui-

nikkut misissuinikkut aammalu geninik misissuinikkut. 

 

Immuup sukkuanik arrortitsisinnaannginnermik innuttaasuni misissuititsinissaq pillugu 

apeqqummi, misissuinermi aningaasartuutit misissuinermillu pissarsiarineqartussat ataatsimut 

nalilersorneqartariaqarput. Ullumikkut nalunngereerparput amerlasuut immuup sukkuanik 

arrortitsisinnaannginnermik timimut sunniutaanik takussutissaqartut, taakkualu inummiit 

inummut allanngorartartut assigiinngitsunillu sakkortussuseqarlutik. 

Inuup nammineq qanoq-issutsini malillugu inuunissani nioqqutissanillu immuup sukkuanik 

akulinnik nerinermi timip qisuariaasaa ilinniartussaavai. Immuup sukkuanik arrortitsisinnaan-

nginnermut akiuussutissaqanngilaq, pitsaanerpaamik naammagalugu atorneqarsinnaavoq 

timimut sunniutai eqqumaffiginerisigut taavalu immummik, immummik nioqqutissiukkanik 

nerisassianillu immuup sukkuanik akulinnik nerinerup imernerullu annikinnerpaamiitin-

neratigut. 

 

Maanna innuttaasut immuup sukkuanik arrortitsisinnaanngitsut assigiinngitsutigut ikiorser-

neqarsinnaareerput. Immuup sukkuanik arrortitsisinnaanngitsuuneq pasitsaakkaanni 

nakorsamit misissorneqarnissamut periarfissaqarpoq. Immuup sukkuanik arrortitsisinnaan-

nginneq uppernarsineqarpat nakorsamit ilitsersorneqarnissamut periarfissaqarpoq. 

Peqqissutsimut Naalakkersuisoqarfimmit sulianik nerisaqarnermut ilitsersuutinik naqitaa-

raqarlunilu immuup sukkuanik arrortitsisinnaannginneq pillugu quppersagaqarpoq. 

Naqitaaqqat nutarterneqallattaasarlutillu nittartakkami peqqik.gl-imi pissarsiarineqarsin-

naapput. Immuup sukkuanik arrortitsisinnaannginneq pillugu quppersakkat assigisaallu 

pisiniarfinnut siammarterneqarnissaat pillugu naalakkersuisoqarfiup pisiniarfiit suleqatiginiar-

pai. 

 

Pisiniarfiit ukiuni kingullerni immuup sukkuanik akoqanngitsunik nioqqutissianik assigiin-

ngisitaartunik amerlanerusunik pisiassaateqarnissartik pikkoriffiginerulersimavaat. Aamma 

nalunngikkaanni immuup sukkuanik akulinnik nerisussaalluni nakorsaataarniarfimmi nakor-

saatit immuup sukkuanik arrortitsisinnaasut pisiarineqarsinnaapput.   

 

Naalakkersuisut nioqqutissianut immuup sukkuanik akoqanngitsunut tapiissuteqarnissamik 

pilersaaruteqanngillat. 

 

Taamatut oqaasertalerlugu Naalakkersuisut naliliipput maannangaaq qasserpiaat immuup 

sukkuanik arrortitsisinnaanngitsuunersut ilisimalernissaat salliutinneqassanngitsoq 

siunnersuutillu, immuup sukkuanik sapingaqarnerup annertussusaanik misissueqqusinerup, 

itigartinneqarnissaa inassutigalugu. 

 

 


